


Desde o seu recoñecemento como 
DOP hai 18 anos, Mexillón de 
Galicia transitou un longo camiño 
ata alcanzar o seu actual status de 
actor con capacidade e solvencia 
para representar a un sector cunha 
importancia socioeconómica moi 
significativa. 

Faino ademais coa autoridade 
que lle confire o selo de calidade 
que locen os produtos amparados 
pola DOP. Un sinal que non está 
ao alcance de calquera (algo que 
algúns parecen esquecer) porque 
premia a excelencia, calidade liga-
da á privilexiada contorna no que 
se desenvolve o cultivo, ao saber 
facer de xeracións, e a uns rigorosos 
controis que garanten ao consumi-
dor un alimento realmente único e 
non outro que se lle quere parecer. 
Segundo a Real Academia, repre-
sentativo é alguén ou algo “que 
reúne as características ou méritos 
suficientes para representar algo”. 
Que a DOP cumpre eses criterios 
quedou acreditado desde 2007, le-
vando as demandas de produtores, 
depuradores e transformadores ante 
os estamentos onde Mexillón de Ga-
licia debía ser escoitado. Un traballo 
xa iniciado a principios dos noventa, 
cando o Consello Regulador come-
zou a súa actividade dirixida cara ao 
seu obxectivo primordial: fomentar 
a calidade e protexer a orixe do 
mexillón galego. 

Unha voz propia con eco ante as 
institucións da UE que lexislan en 
materia de pesca e a acuicultura a 
través de organismos como a EMPA 
(Asociación Europea de Produto-
res de Moluscos), da que Mexillón 
de Galicia é membro fundador e 
activo actor como se informa neste 

boletín. Unha credibilidade que nos 
levou a presidir durante tres anos o 
Grupo de Traballo de Mariscos do 
Consello Consultivo da Acuicultura 
da UE, que asesora á Comisión 
sobre este ámbito. 

A carta que Esteban Fernández, 
presidente de Amegrove e membro 
do Pleno do Consello Regulador, 
entregou en man a Costas Kadis 
durante a recente visita do comisa-
rio de Pesca da UE a Galicia coas 
reivindicacións claves para o sector, 
é outro referendo á nosa representa-
tividade, que ten a súa prolongación 
tamén en Madrid_ para asuntos tan 
relevantes como a correcta etique-
taxe, que propiciou unha visita a 
Galicia do director xeral de Industria 
Alimentaria, e reunións con altos 
responsables do Ministerio de Agri-
cultura, Pesca e Alimentación_ ou 
en Santiago a través da interlocución 
e colaboración que mantemos coa 
Consellería do Mar.

Esa sólida presenza nacional e 
internacional é froito do traballo 
de persoas que creron, e ségueno 
facendo, que Galicia merece ocupar 
un lugar destacado no mundo liga-
do a un alimento que reflicte como 
ningún outro a nosa identidade e 
que ten no noso selo o seu mellor 
activo. 

A historia de Mexillón de Galicia é 
un relato de loita fronte ás adversi-
dades provenientes de distintas fron-
tes, desafíos que, lonxe de debilitar-
nos, reforzaron a nosa convicción 
de que estamos no camiño correcto. 
Unha senda á que lle quedan retos 
por cumprir que nos estimulan para 
seguir superándonos, como sempre 
fixemos.

Falemos de 
representatividade

“Avances na gober-
nanza do sector mitilí-
cola para a mellora dos 
materiais empregados no 
cultivo” é un ambicioso 
proxecto no que participa 
Mexillón de Galicia. 

E que se pretende con 
esta actuación que se 
prolongará durante dous 
anos e que está dotada 
con 76.399 euros para 
o seu desenvolvemento? 
Pois, como o seu nome 
indica, seguir avanzando 
cara a unha mitilicultura 
máis sostible no ámbito 
da Ría de Arousa, nesta 
ocasión actuando sobre 
os palillos ou tarugos que 
se dispoñen nas cordas 

das bateas, un dos prin-
cipais materiais utilizados 
no cultivo e que xera 
maiores residuos. E para 
conseguilo vai desenvolver 
e implantar unha nova di-

námica de xestión interna 
na que o sector terá unha 
participación esencial.

A idea fundamental é 
reducir a presenza deses 
obxectos nas augas ou 
nas praias e para conse-
guilo articularase un plan 
de traballo encamiñado 
a fortalecer a estrutura 
organizativa do sector 

cunha serie de actuacións 
que van desde a instala-
ción nas asociacións de 
mitilicultores de conte-
dores específicos para 
depositar eses tarugos, 
ata a organización de 
xornadas de recollida 
destes elementos ao longo 
do litoral, tarefa da que 
se responsabilizarán os 
propios produtores. A súa 
retirada coordinarase co 
principal subministrador 
destes materiais para o 
seu posterior reciclado.

A repercusión positiva 
deste proxecto é dobre. 
Por unha banda, para os 
produtores de mexillón 
e os distintos actores 
da cadea de valor desa 
industria ao reforzar a 
sustentabilidade de Mexi-
llón de Galicia. Por outra, 
a sociedade tamén recibe 
e percibe o beneficio que 
representa unha mellor 
xestión dos residuos da 
principal actividade acuí-
cola de Galicia.

Esta actuación en-
márcase na Estratexia de 
Desenvolvemento Local 
Participativa da Ría de 
Arousa e conta cunha 
achega da Consellería 
do Mar cofinanciada nun 
70% polo Fondo Marítimo 
da Pesca e da Acuicultura 
(FEMPA).

    O principal factor que determina a viabilidade 
e seguridade do cultivo do mexillón é a calidade 
do medio no que se produce. Por iso Mexillón de 
Galicia sempre estivo á vangarda ao reivindicar 
a necesidade de dispoñer de augas limpas e de 
calidade, un obxectivo que nos incumbe a todos e 
que require un esforzo colectivo, empezando polo 
propio sector.
Por iso, xa no ano 2018 a DOP editou a “Guía 

de boas prácticas do cultivo do mexillón en 
Galicia para a redución dos lixos mariños”, unha 
publicación que foi reeditada e actualizada en 
2021 na que se recollían unha serie de consellos 
prácticos dirixidos aos produtores para que o 
seu traballo na batea estivese guiado polas boas 
prácticas. Ao mesmo tempo, facía un chamamento 
á sociedade sobre os perigos de converter os 
océanos en depósitos de desperdicios.

Sempre á vangarda

A DOP E O SECTOR REFORZAN AS BOAS 
PRÁCTICAS NA XESTIÓN DE MATERIAIS DE 
CULTIVO

Unha tarefa conxunta para 
unha mitilicultura máis sostible

Fai máis de 30 anos 
sementábase o xerme do 
actual Consello Regu-
lador. Baixo o nome de 
Consello Reitor provisio-
nal do Produto Galego de 
Calidade (PGC) Mexillón 
de Galicia, nacía un 
organismo cuxa tarefa 
era garantir a calidade e 
procedencia do mexillón, 
e facilitar a súa promo-
ción. Aquel Consello 
provisional contaba entre 
os seus membros con 
produtores e elaborado-
res de mexillón que tiñan 
o mandato de redactar e 
consensuar o regulamen-
to que rexería ao Mexillón 
de Galicia como Produto 
Galego de Calidade.

Cumprindo este 
mandato, en novembro 
de 1995 constitúese o 
Consello Regulador do 
PGC Mexillón de Galicia. 
Ese ano foi especialmente 
aciago para o mexillón xa 
que tres anos de intensas 
mareas vermellas condi-
cionaron completamente 
a súa produción, desesta-
bilizaron e fragmentaron 
ao sector, provocaron 
o derrube dos prezos e 
desembocou en protestas 
dos bateeiros ás portas 
de San Caetano. Eran 
os tempos do rato e da 
famosa “santa valla”. 

Perdida a campaña 

de Nadal do 95, o sector 
a través do recentemen-
te constituído Conse-
llo Regulador, fixo un 
importante esforzo de 
promoción para tratar de 
revitalizar a demanda do 
Mexillón de Galicia para 
ben de todas as familias 
e empresas do mexillón. 
Así en 1996 realizouse 
a primeira campaña de 
promoción do Mexillón 
de Galicia nas televisións 
españolas. Tratábase 
de valorizar ao mexillón 
galego resaltando os seus 
atributos de calidade e 
sempre coa vista posta no 
consumidor. 

A nosa entidade, como 
casa de todos, foi ade-
mais durante os seguintes 
anos o organismo encar-
gado de xestionar o Plan 
Integral de Reestrutura-
ción do Sector Mexilloei-
ro. Un importante plan 
estratéxico que xurdía 
dende o propio sector do 
mexillón e estaba apoia-
do con fondos europeos 
e da Consellería. O seu 
obxectivo, sacar ao mexi-
llón da situación delicada 
na que se atopaba. Os 
seguintes foron anos de 
promoción, de achegarse 
á distribución, de for-
mación, de construción 
da casa do Mexillón de 
Galicia, de adaptación ás 

novas normas europeas, 
de definición de estra-
texias... Pero sobre todo 
foron anos de moito tra-
ballo para sumar a todos 
os sectores do Mexillón 
de Galicia na senda da 
calidade vinculada á 
orixe. 

TER VOZ 
EN EUROPA
Neses derradeiros anos 
do século pasado tamén 
iniciamos un camiño 
para ter voz en Europa, 
sabedores de que este 
era o centro de decisión 
de moitas das cuestións 
de presente e futuro para 
o mexillón. Naqueles 
tempos só as 
empresas de 
produción de 
peixe tiñan pre-
senza na CEE 
e a acuicultura 
de moluscos 
nin se vía nin 
se considera-
ba. Sabedores 
desa realidade, 
o Consello 
Regulador, 
que reunía 
a produtores 
de mexillón 
das distintas 
entidades e 
sensibilidades, 
foi quen liderou 
os esforzos 

españois para constituír 
unha asociación europea 
de produtores de molus-
cos que defendera na UE 
á principal actividade de 
acuicultura de Europa. 
Logo de intensos contac-
tos e negociacións cos 
representantes doutros 
países, o Consello Regu-
lador converteuse nun 
dos membros fundadores 

Máis de trinta anos 
defendendo ao 
Mexillón de Galicia

da Asociación Europea 
de Produtores de Molus-
cos (AEPM) ostentando 
ao longo do tempo distin-
tos cargos, incluído a súa 
presidencia. 

Isto permitiunos man-
ter un diálogo constante 
coas institucións comu-
nitarias. Primeiro a través 
do Comité Consultivo da 
Pesca e da Acuicultura, 
e máis recentemente 
do Consello Consultivo 
da Acuicultura (CCA) e 
do Consello Consultivo 
de Mercados (MAC). A 
nosa presenza nestas 
institucións de alto nivel 
sempre tivo un obxectivo 
claro, defender ao sector 
mitilicultor galego e con el 
ao Mexillón de Galicia en 
todos os foros de decisión. 
Por elo dende o primeiro 
momento traballamos 
xunto cos nosos colegas 
europeos para acadar 
unha verdadeira protec-
ción para as augas de cría 
de moluscos, defendemos 
que unha competencia 
xusta nos mercados 

requiría de condicións 
hixiénico-sanitarias iguais 
para todos, demandamos 
unha correcta e veraz 
identificación de todos os 
produtos nos mercados 
como garantía de com-
petencia leal, reiteramos 
a necesidade de que se 
recoñecera oficialmente 
a acuicultura de molus-
cos como unha activi-
dade sostible, etc. Estas 
demandas do Mexillón de 
Galicia foron trasladadas 
a todos os comisarios 
europeos, desde a italiana 
Emma Bonino a finais dos 
90 ata o actual Costas 
Kadis. E tamén foron 
canalizadas a través do 
noso diálogo permanente 
con altos responsables da 
Consellería do Mar e dos 
Ministerios competentes. 

O Consello sempre es-
tivo aí onde había que es-
tar defendendo ao Mexi-
llón de Galicia con rigor 
e dende o coñecemento. 
Así fomos os primeiros 
en defender, tamén na 
UE, que a acuicultura do 

mexillón ten unha pegada 
positiva para o ambiente, 
e aporta servizos ecosisté-
micos positivos que deben 
ser valorados.  E como 
cremos que xuntos somos 
mais fortes, esta e outras 
demandas as trasladamos 
o mes pasado a desta-
cados parlamentarios e 
funcionarios europeos 
durante o foro “Alimen-
tos do Futuro: a Visión 
dos moluscos bivalvos 
para 2040” organizado 
pola AEMP na sede do 
Parlamento Europeo en 
Bruxelas.

Coa entrada do novo 
século tivemos que 
adaptarnos ás novas 
condicións marcadas 
pola normativa europea 
de rexímenes de calidade 
e o Mexillón de Galicia 
pasou de PGC a Deno-
minación de Orixe. Con 
elo iniciamos un longo, 
accidentado e duro 
camiño para conseguir o 
definitivo recoñecemento 
europeo para o Mexillón 
de Galicia, que se forma-

lizou en 2007. 
Neses anos tamén 

vivimos momentos moi 
complicados como o 
Prestige, as intensas ma-
reas vermellas de 2005 
e de 2013, a entrada en 
vigor do acordo de libre 
comercio UE-Chile...  En 
todo momento, sempre 
defendemos ao sector 
do Mexillón de Galicia. 
Péselle a quen lle pese. 

Xa como DOP realiza-
mos importantes accións 
de promoción para por 
en valor ao auténtico 
Mexillón de Galicia. 
Recentemente fomos o 
primeiro produto de cali-
dade galego en conseguir 
fondos europeos para 
realizar un importantísi-
mo plan de comunicación 
e promoción trianual 
para a DOP. Pero os 
camiños do mexillón non 
son doados e as funestas 
condicións naturais dos 
últimos anos impedí-
ronnos executalo como 
tiñamos previsto. Con 
todo seguimos adiante 
e continuamos coa nosa 
labor de promocionar 
ao auténtico Mexillón de 
Galicia a través de todas 
as canles posibles.

Durante os últimos 
25 anos traballamos 
arreo para sumar a máis 
sectores na senda da 
calidade diferenciada. E 
este século serviunos para 
consolidar e fortalecer o 
proxecto común que é a 
DOP, como único selo que 
garante a orixe galega do 
mexillón. Así recentemen-
te conseguimos a acre-
ditación de ENAC para o 
programa de control da 
calidade e trazabilidade 
de Mexillón de Galicia. 

Conscientes de que 
a ciencia é unha ferra-
menta importante para 
defender ao mexillón, 
ao longo deste século o 
Consello Regulador creou 
o seu propio departamen-
to de I+D e laboratorio, 
e foi quen de desenvolver 
entre outros da man da 
Universidade da Coruña, 
ferramentas robustas para 
a loita contra a fraude 
nos produtos de mexillón. 
Loitamos nos xulgados, 
conseguimos mobilizar ás 
administracións compe-
tentes, non paramos nun-
ca de perseguir a fraude 
e de avogar pola correcta 
etiquetaxe para os produ-
tos de mexillón. Para elo 
participamos activamente 
xunto cos consumidores, 
administracións, cien-
tíficos de renome, en 
proxectos punteiros para 
mellorar os sistemas de 
trazabilidade e control dos 
produtos nos mercados. 
Buscamos sempre sumar, 
ás administracións, aos 
sectores, aos investigado-
res..., para cumprir coa 

nosa misión de defender 
ao Mexillón de Galicia. As 
nosas batallas e éxitos as 
veces non se ven porque 
a discreción é tamén 
unha das nosas ferramen-
tas.

Nestes anos pasamos 
do rato aos métodos 
químicos, por un proxec-
to de lei de acuicultura, 
pola crise da mexilla... O 
Consello sempre afrontou 
con rigor os retos máis di-
fíciles, buscando solucións 
prácticas, asumibles e 
colectivas, como o recen-
te servizo de notificación 
da mexilla a través da app 
Mexillón de Galicia. 

Da man da ciencia 
participamos en proxec-
tos que nos permitiron 
avanzar no coñecemento 
dos norovirus, das mareas 
vermellas, do cambio 
climático ou dos fondos 
sedimentarios das rías, 
por poñer algúns exem-
plos. En todo momento 
estivemos abertos a 
abordar de xeito constru-
tivo cuestións incómodas 
como a xestión dos lixos 

mariños. Promovemos 
estudos socio-económicos 
para valorizar e visibilizar 
a importancia do Mexi-
llón de Galicia como 
motor socioeconómico de 
moitos concellos. Formu-
lamos propostas lexislati-
vas e procuramos manter 
unha colaboración fluída 
coas administracións pú-
blicas en defensa dos de-
reitos dos consumidores 
e do Mexillón de Galicia. 

Achegámonos aos máis 
prestixiosos cociñeiros 
para valorizar ao Mexillón 
de Galicia como alimento 
de calidade. Editamos 
un libro con premio onde 
amosamos con orgullo o 
bo facer e o esforzo das 
persoas e empresas que 
forman parte da gran 
familia do Mexillón de 
Galicia. 

O camiño para o 
Mexillón de Galicia nunca 
é doado, pero estamos 
convencidos de que sen 
mexillón e sen as bateas 
Galicia perdería identi-
dade e valor. Para que o 
mexillón en Galicia teña 
futuro é preciso que o va-
lor engadido quede aquí. 
Conseguir ese obxectivo, 
require a participación 
de todos os actores do 
noso sector, dunha unión 
sólida e duradeira ao 
redor dun selo diferencia-
dor de calidade e orixe, 
o da DOP, que seguirá 
defendendo os intereses 
de Mexillón de Galicia e 
das familias e empresas 
que o sustentan.

Apoiándonos na ciencia

       As xestións desenvolvidas por Mexillón de Galicia ante as 
institucións europeas foron trasladadas á Consellería do Mar 
en senllas reunións mantidas polo secretario xeral da DOP, 
Joaquín Garrido, coa conselleira Marta Villaverde e co director 
xeral de Pesca, Cándido Rial.

Informamos da nosa actividade 
en Europa



Mexillón de Galicia dispón 
dunha nova Unidade de Control no 
porto da Pobra do Caramiñal coa 
que proporcionar servizo a produto-
res e comercializadores de mexillón 

nun dos máis importantes portos de 
descarga da DOP na marxe norte 
da ría de Arousa. 

A instalación permitirá ao noso 
persoal de control e aos usuarios 
dispoñer dunhas mellores con-
dicións de traballo. O proxecto 
contou cunha axuda de 15.953,85 
euros.  

Esta actuación, denominada 
“Mellora das instalacións da Uni-
dade de Control da DOP Mexillón 
de Galicia no Peirao de Pobra do 
Caramiñal”, enmárcase na Estra-
texia de Desenvolvemento Local 
Participativa da Ría de Arousa e 
conta cunha achega da Consellería 
do Mar cofinanciada nun 70% polo 
Fondo Europeo Marítimo da Pesca 
e da Acuicultura (FEMPA).

Mexillón de Galicia participou 
nunha xornada informativa da 
Oficina Española de Patentes e 
Marcas (OEPM). O seu secretario 
xeral, Joaquín Garrido, foi o 
poñente nunha intervención na 
que explicou a relevancia dunha 
marca como Mexillón de Galicia 
á hora de protexer unha orixe, un 
traballo e unha reputación. Nese 
sentido, alertou do risco que re-
presenta a presenza no mercado 
de empresas que queren facer pa-

sar os seus produtos por selos de 
calidade diferenciada sen telos. A DOP asistiu en Madrid á reunión 

que a Asociación de Denominacións de 
Orixe, Origen España, á que pertence 
Mexillón de Galicia, e a Conferencia 
Española de Consellos Reguladores Viti-
vinícolas, mantiveron con representantes 
da Comisión Europea na sede desta 
institución na capital. 

A finalidade do encontro foi trasladar 
á Comisión as demandas e necesidades 
das Indicacións Xeográficas españolas 
no actual marco político.

DOP

NOVA UNIDADE 
DE CONTROL NA 
POBRA

      A nosa aplicación para móbil e plataforma 
web https://app.mexillondegalicia.org/ 
foi actualizada cunha nova funcionalidade 
destinada a produtores e asociacións. Esa 
mellora permitiu integrar no noso menú a 
opción de emitir as declaracións de captura 
de mexilla requiridas pola Consellería do Mar 
aos produtores. A campaña de extracción de 
semente adiou o seu inicio, establecéndose 
desde o 2 de xaneiro ata o 30 de abril de 
2026.

Informar da mexilla desde a 
app de Mexillón de Galicia

A relevancia de Mexillón de Galicia, 
explicada nunha xornada da OEPM

Coa Comisión Europea

Un ano máis, a DOP Mexi-
llón de Galicia contou cun ex-
positor nesta cita de referencia, 
onde mostrou a ampla relación 
de marcas amparadas, así 
como os seus distintos formatos 
comerciais.

Conxemar foi tamén a 
oportunidade de divulgar os 
atributos que fan do noso selo 
unha referencia no mercado 
que confire un valor engadido a 
consumidores e empresas. 

Establecer contactos con 
compañías interesadas na co-
mercialización ou distribución 
de Mexillón de Galicia coas 
que as empresas certificadas 

pola DOP poidan establecer 
acordos, foi outro dos obxecti-
vos das accións levadas a cabo 
durante a feira.

Un grupo de alumnos e 
profesores dos ciclos de Ela-
boración de produtos alimen-
tarios e Industria alimentaria 
do CIFP Fontecarmoa de 
Vilagarcía visitou Mexillón de 
Galicia. 

O percorrido iniciouse na 
nosa exposición permanente 
que axuda a entender o traba-
llo na batea, nas empresas, e 

a coñecer os produtos cer-
tificados pola DOP. A con-
tinuación, participaron nun 
showcooking-degustación 
de Mexillón de Galicia a 
cargo de Miguel Mosteiro. 

Esta acción, que permite 
un maior coñecemento do 
mellor mexillón do mundo, 
o Mexillón de Galicia, aos 
seus futuros prescritores, 
forma parte do convenio 
de Mexillón de Galicia coa 
Consellería do Mar.

CONXEMAR

COS FUTUROS 
PRESCRITORES

NA FESTA DO MARISCO

PRESENZA NA TVG

A DOP está a desenvolver unha acción 
publicitaria na Televisión de Galicia coa 
emisión dunha imaxe do noso selo de ca-
lidade acompañado dunha mensaxe. O 
anuncio aparece nas franxas dos espazos 
do Tempo, así como do programa Luar. 

Esta iniciativa prolongarase ata finais deste ano e realízase 
no marco do convenio de Mexillón de Galicia coa Consellería do 
Mar financiado con fondos europeos.

Mexillón de Galicia centrou a atención 
dos asistentes á degustación-concurso or-
ganizada por Amegrove durante a Festa do 
Marisco de O Grove.



PROMOCIÓN

9MEXILLÓN DE GALICIA
DECEMBRO 2025

www.mexillondegalicia.org

A DOP contará este ano tamén cun 
orixinal calendario de sobremesa que 
servirá de recordatorio de Mexillón de 
Galicia como produto, alimento e marca 

durante 2026. Distribuirase entre produ-
tores, elaboradores, comercializadores, 
cociñeiros, centros de formación de hos-
talería, consellos reguladores, entidades 
culturais...

O almanaque está incluído tamén 
no convenio de Mexillón de Galicia 
coa Consellería do Mar, así como unha 
axenda personalizada que leva varios 
anos acadando un grande éxito como 
regalo promocional e que ademais axuda 
a ter presente a nosa marca de calidade 
durante os 365 días do ano.  

O primeiro titular das bateas certifi-
cadas na DOP Mexillón de Galicia pode 
recoller a axenda na súa asociación ou na 
nosa sede de Vilagarcía, no caso de non 
estar vinculado a ningunha ata o 19 de 
decembro.

“Xantar”, o Salón Interna-
cional de Turismo e Gastro-
nomía de Ourense, foi outra 
ocasión para deixar constancia 
que moi poucos alimentos 
poden competir coa excelencia 
de Mexillón de Galicia, polo 
seu sabor, valores nutricionais 
e versatilidade na cociña.

Todas esas calidades 
quedaron plasmadas nas 
elaboracións do cociñeiro 
Ángel Parada, “Empanada 
milla de Mexillón de Galicia e 
alga codium” e “Palomita de 
Mexillón de Galicia con pan de 
gambas”.

Mexillón de Galicia prota-
gonizou unha degustación no 
salón Etiqueta Negra, dedicado 
aos produtos gourmet galegos 
celebrado en Pontevedra. E 
o fíxoo da man da cociñeira 
Criselda Iglesias, que elaborou 

“Guiso de verduras con Mexillón 
de Galicia” e “Hamburguesa de 
Mexillón de Galicia”.

Gabriela André, responsable 
de Promoción e márketing da 
DOP, explicou ao público que 
encheu o espazo dispoñible 
as particularidades que fan de 
Mexillón de Galicia un alimento 
único e un produto con selo de 
calidade diferenciada. 

CALENDARIO 
E AXENDA

XANTAR

VESTIDOS DE 
ETIQUETA



8 MEXILLÓN DE GALICIA
DECEMBRO 2025

www.mexillondegalicia.org



A COCIÑA DE MEXILLÓN DE GALICIA

11MEXILLÓN DE GALICIA
DECEMBRO 2025

www.mexillondegalicia.org

 

A nova entrega desta sección ten como 
protagonista a Carlos Rebelo Marcos, 
cociñeiro e propietario do restaurante 
“A taberna do trasno” de Cambados. A 
proposta que elaborou é “Mexillóns de 
Galicia fritos con escabeche de cítricos e 
vermú vermello”.

 “A cociña de Mexillón de Galicia” ten 
a vocación de establecer unha vía de 

colaboración entre Mexillón de Galicia 
e cociñeiros galegos de acreditada sol-
vencia dentro e fóra das nosas fronteiras, 
capaces de elevar a niveis descoñecidos 
a un alimento extraordinario. Por iso nes-
ta sección a palabra excelencia adquire 
todo o seu sentido, o propio dun alimen-
to que é único e a duns profesionais que 
situaron a cociña de Galicia entre as 
máis importantes de España.

MEXILLÓNS DE GALICIA FRITOS CON ESCABECHE 
DE CÍTRICOS E VERMÚ VERMELLO
POR CARLOS REBELO MARCOS

INGREDIENTES:

1 kg Mexillón de Galicia en formato 
fresco

Para o escabeche:
-250g zume laranxa
-25g zume lima
-90g vermú vermello
-90g cenoria en tiras
-50g cebola
-6 dentes de allo

-6g monda laranxa
-6g monda limón
-8g tomiño
-15g pemento

Para o rebozado e fritura:
-Fariña
-Ovo
-Panko
-Aceite

ELABORACIÓN
 
Cocemos os mexillóns, escunchamos e reservamos as viandas.
Fritimos a lume baixo o allo, a cebola, a cenoria e o pemento. 
Cando estean transparentes e tenros engadimos os demais 
ingredientes de escabeche. Deixamos cociñar durante vinte 
minutos tamén a lume baixo, retiramos para temperar. Retiramos 
as mondas dos cítricos.
Rebozamos os mexillóns en fariña, ovo e panko e fritimos.

Para empratar colocamos os mexillóns sobre o escabeche morno.

A RECEITA FOTOS: Óscar Vífer




